
SUĠĠERIMENTI
Il-Kumitat għall-Affarijiet Legali jistieden lill-Kumitat għall-Kultura u l-Edukazzjoni, bħala l-kumitat responsabbli, biex jinkorpora dawn is-suġġerimenti li ġejjin fil-mozzjoni għal riżoluzzjoni tiegħu:
1.
Jirrimarka li, għalkemm it-Trattat attwali ma fihx dispożizzjonijiet li jagħtu xi kompetenza speċifika lill-isport, l-isport mhuwiex eskluż mill-kamp ta' applikazzjoni tal-liġi Komunitarja u huwa kopert b'mod aktar speċifiku permezz tal-projbizzjoni fuq id-diskriminazzjoni (Artikolu 12 tat-Trattat), il-moviment ħieles tal-ħaddiema (Artikolu 39), il-libertà ta’ l-istabbilment u l-libertà li wieħed jipprovdi servizzi (Artikoli 43 u 49) u r-regoli tal-kompetizzjoni (Artikoli 81 sa 87); jinnota wkoll li d-dispożizzjonijiet dwar l-impjieg, il-politika soċjali, l-kultura, l-edukazzjoni u s-saħħa wkoll għandhom impatt fuq l-isport;

2.
Jistqarr li l-isport irid jiżgura l-interdipendenza tal-kompetituri u l-ħtieġa li tkun iggarantita l-inċertezza tar-riżultati tal-kompetizzjonijiet, li jista' jiġġustifika l-implimentazzjoni minn organizzazzjonijiet ta' l-isport li qegħdin fis-suq, ta' qafas speċifiku għall-produzzjoni u l-bejgħ ta' eventi sportivi;

3.
Iqis li l-karatteristiċi differenti ta' l-isport ma jiġġustifikawx l-eżenzjoni awtomatika mir-regoli tal-kompetizzjoni ta' l-UE ta' attivitajiet ekonomiċi ġġenerati mill-isport;

4.
Iqis li, minħabba l-karatteristiċi uniċi ta' l-isport, il-Kummissjoni għandha tikkunsidra, wara li tikkonsulta d-diversi interessi kkonċernati u lill-Parlament, l-adozzjoni ta' linji gwida interpretattivi maħsuba sabiex jiċċaraw il-kwistjoni kollha tar-rabta bejn il-liġi Komunitarja u r-"regoli ta' l-isport" li ma jaqgħux fil-kamp ta' applikazzjoni tal-liġi Komunitarja jew fis-settur li għalih tapplika dik il-liġi, b'mod partikulari fid-demarkazzjoni bejn l-aspetti ta' l-organizzazzjoni ta' l-isport li huma suġġetti għal dik il-liġi, u dawk ir-regoli li mhumiex, filwaqt li jiġu kkunsidrati wkoll il-prinċipju tas-sussidjarjetà u proporzjonalità, u jitqies li r-regoli ta' l-isport li jikkonċernaw kwistjonijiet ta' interess purament sportiv u li għaldaqstant ma jkollhom xejn x'jaqsmu ma' l-attività ekonomika ma jaqgħux fil-kamp ta' applikazzjoni tat-Trattat; iqis li din id-demarkazzjoni għandha tqis id-distinzjoni bejn l-isports professjonali u dak tad-dilettanti; jirrimarka li dawn ir-regoli, li jikkonċernaw in-natura u l-kuntest partikulari ta' l-eventi sportivi, huma inerenti fl-organizzazzjoni u fit-twettiq xieraq tal-kompetizzjonijiet sportivi u ma jistgħux jitqiesu li huma ta' restrizzjoni fuq ir-regoli Komunitarji dwar il-moviment ħieles tal-ħaddiema u l-libertà li wieħed jipprovdi servizz, dment li l-effetti restrittivi fuq il-kompetizzjoni jkunu proporzjonati ma' l-interess sportiv leġittimu u awtentiku mfittex;

5.
Jitlob lill-organizzazzjonijiet ta' l-isport sabiex jaċċettaw id-dritt ta' rikors quddiem qrati ordinarji, filwaqt li jgħaraf il-prinċipju ta' l-awtoregolamentazzjoni fl-isport, l-istrutturi tal-mudell ta' Sports Ewropew u l-prinċipji li jirregolaw l-organizzazzjoni ta' kompetizzjonijiet sportivi;

6.
Huwa ta' l-opinjoni li jekk sempliċiment inħallu f'idejn il-Qorti tal-Ġustizzja sabiex tesprimi deċiżjoni aħħarija, inkunu qed noħolqu approċċ mhux sodisfaċenti skond il-każ, u nuqqas ta' ċertezza legali, speċjalment peress li l-argumentazzjoni fil-każistika mhix dejjem hija ċara jew konsistenti, kif juru sensiela ta' kawżi, minn Walrave
 sa Meca-Medina;  Jinnota l-kumplessità biex jiġu separati aspetti tal-liġi dwar il-kompetizzjoni minn kwistjonijiet purament sportivi, b'mod li ċerti sitwazzjonijiet ikollhom jiġu trattati każ każ, u għalhekk jopponi kwalunkwe manuvri li jfittxu eżenzjoni ta' kategorija mir-regoli ta' kompetizzjoni stipulati fl-Artikoli 81 u 82 tat-Trattat;

7.
Jinnota li r-rikonoxximent tal-kwalifiki professjonali ta' l-aġenti tal-plejers huwa kopert mid-Direttiva 2005/36/KE
, fejn il-professjoni hija suġġetta għal regoli nazzjonali;

8.
Iqis li l-prattiki illegali ta' ċerti aġenti ta' plejers (korruzzjoni, ħasil tal-flus, traffikar fi plejers taħt l-età) jistgħu jiġġustifikaw l-adozzjoni ta' att leġiżlattiv li jistabbilixxi rekwiżiti minimi professjonali għall-aġenti ta' plejers (għarfien ta' suġġetti speċifiċi, rispettabilità, l-ebda kunflitt ta' interess, pereżempju b'riżultat ta' rappreżentazzjoni doppja, eċċ);

9.
Jappoġġja b'saħħa is-sistema ta' liċenzjar ta' klabbs tal-UEFA u jappella għall-adozzjoni, fl-Ewropa kollha, ta' dawn l-aħjar prattiki;

10.
Iqis li jekk, minn banda, il-kummerċjalizzazzjoni ċentrali tad-drittijiet tat-televiżjoni tkun restrizzjoni orizzontali tal-kompetizzjoni skond l-Artikolu 81(1) tat-Trattat, mill-banda l-oħra hija tipproduċi effiċjenzi li jridu jitqiesu fid-dawl ta' l-Artikolu 81(3), u li dawn l-arranġamenti huma aċċettabbli bil-kundizzjoni li jkunu konsistenti mal-prinċipji tas-solidarjetà bejn il-klabbs, tat-trasparenza, tar-responsabilità u ta' l-oġġettività;

11.
Jistieden lill-Istati Membri biex jadottaw miżuri regolatorji li jiżguraw li l-isport jitħares minn kull influwenza mhux xierqa assoċjata ma' l-imħatri; jemmen li hemm bżonn partikulari li jitnaqqsu l-opportunitajiet għall-logħob ta' l-imħatri u jiġi indirizzat ir-riskju ta' kunflitt bejn l-interessi ekonomiċi ta' kumpanija ta' l-imħatri u r-riżultati sportivi; jistieden lill-Istati Membri biex jipprojbixxu li kumpaniji għall-imħatri jkunu sidien ta' klabbs sportivi jew li jkollhom interess kummerċjali fihom (eż, l-isponsors), kif ukoll li kumpaniji ta' l-imħatri jkollhom rabtiet ma' nies sportivi, sakemm il-kumpaniji ta' l-imħatri ma jeskludux lil dak il-klabb jew lil dak l-isportiv mill-offerta tagħhom ta' mħatri sportivi;

12.
Speċifikament jitlob lill-Kummissjoni u lill-Istati Membri sabiex, flimkien ma' l-entitajiet sportivi u ma' l-operaturi tal-logħob ta' l-imħatri, jistudjaw il-possibilità li jinħoloq qafas ekwu, sostenibbli u li jiffunzjona, li jiżgura li l-isport kollu fl-Ewropa jibqa' ħieles mit-tniġġis ta' l-imħatri illegali u jżomm il-fiduċja tal-pubbliku Ewropew fl-integrità ta' l-isport;

13.
Jagħraf id-dritt ta' l-Istati Membri li jieħdu miżuri sabiex iħarsu d-dritt ta' informazzjoni u biex jiżguraw li l-pubbliku jkollu aċċess wiesa' għax-xandir bit-televiżjoni ta' eventi sportivi nazzjonali, jew mhux nazzjonali, li jkunu ta' importanza ewlenija għas-soċjetà, bħal-Logħob Olimpiku, it-Tazza tad-Dinja tal-futbol u l-Kampjonat Ewropew tal-Futbol tal-UEFA;

14.
Jenfasizza n-natura li qed tinbidel malajr ta' l-ekonomija sportiva Ewropea li qed tiġi dejjem iżjed ibbażata fuq l-investiment fil-kontenut sportiv innovattiv permezz tat-teknoloġiji diġitali u fuq l-iżvilupp ta' dan il-kontenut; jirrikonoxxi l-ħtieġa għall-prevenzjoni tad-dgħajfien tad-drittijiet tal-proprjetà intelletwali u r-rieda tajba, għall-imminimizzar tal-piraterija u t-tnaqqis ta' l-opportunitajiet ta' operazzjonijiet illegali fuq l-internet;

15.
Jesprimi tħassib dwar it-tnaqqir, kultant sistematiku tad-dritt ta' l-awtur minn persuni li jużaw siti ta' 'netwerk soċjali'; jagħraf l-iżvilupp eċitanti tal-kontenut maħluq mill-utenti stess, iżda wkoll ir-riskju akbar ta' abbuż tad-dritt ta' l-awtur; iqis li, fejn it-teknoloġija tippermetti l-identifikazzjoni intrinsika jew mehmuża ta' l-indikazzjoni ta' dritt ta' l-awtur, ma jitqisx mhux raġonevoli li jiġi meħtieġ 'filtering' sabiex tiġi individwata din l-indikazzjoni minn fornituri tas-servizz tas-siti, kif ukoll proċeduri ta' tneħħija aktar pro-attivi; madankollu jqis li jkun aħjar jekk ikun hemm xi standardizzazzjoni tat-teknoloġija sabiex jiġi evitat li r-rekwiżit għall-'filtering' isir piż kbira bla bżonn;

16.
Jagħraf it-tħassib leġittimu ta' l-organizzazzjonijiet sportivi fir-rigward tal-kummerċjalizzazzjoni parassita (ambush marketing); jinnota, f'dan il-kuntest, li l-liġi dwar il-marka kummerċjali u d-dritt ta' l-awtur jista' mhux dejjem tkun ta' applikazzjoni wiesgħa biżżejjed biex tipprevjeni din il-prattika parassitika; josserva li reviżjoni tad-dispożizzjonijiet leġiżlattivi li jirrigwardaw l-iffalsifikar (passing off), li huma disponibbli f'xi Stati Membri, jistgħu jindikaw it-triq lejn soluzzjonijiet possibbli. 

